
登高

杜甫

风急天高猿啸哀， 渚清沙白鸟飞回。

无边落木萧萧下， 不尽长江滚滚来。

万里悲秋常作客， 百年多病独登台。

艰难苦恨繁霜鬓， 潦倒新停浊酒杯。

山居秋暝

王维

空山新雨后，天气晚来秋。

明月松间照，清泉石上流。

竹喧归浣女，莲动下渔舟。

随意春芳歇，王孙自可留。

石头城

（刘禹锡）

山围故国周遭在，潮打空城寂寞回。

淮水东边旧时月，夜深还过女墙来。

锦瑟

李商隐

锦瑟无端五十弦，一弦一柱思华年。

庄生晓梦迷蝴蝶，望帝春心托杜鹃。

沧海月明珠有泪，蓝田日暖玉生烟。

此情可待成追忆，只是当时已惘然。

书愤

陆游

早岁哪知世事艰，中原北望气如山。

楼船雪夜瓜洲渡，铁马秋风大散关。

塞上长城空自许，镜中衰鬓已先斑。

《出师》一表真名世，千载谁堪伯仲间。
渔浦
陆游


桐庐处处是新诗，渔浦江山天下稀。
安得移家常住此，随潮入县伴潮归。

渔浦
陆游


渔翁持鱼叩舷卖，炯炯绿瞳双脸丹。
我欲从之逝已远，菱歌一曲暮江寒。

渔翁
陆游

江头渔家结茆庐，青山当门画不如。
江烟淡淡雨疏疏，老翁破浪行捕鱼。
恨渠生来不读书，江山如此一句无。
我亦衰迟惭笔力，共对江山三叹息。

渔翁
陆游

船入芦花日暮时，双瞳炯炯鬓如丝。
世间岂少磻溪叟，老向烟波人不知。

渔翁
陆游

文叔君房两故人，可怜俱作白头新。
桐江归伴邻翁醉，一笑相看意却真。

渔隐堂独坐至夕
陆游

斜倚筇枝岸幅巾，闭门久已谢知闻。
中庭日正花无影，曲沼风生水有纹。
三尺桐丝多静寄，一樽玉瀣足幽欣。
世间万事都忘尽，惟向闲中屡策勋。
以下是李商隐近体诗：

锦瑟

锦瑟无端五十弦，

一弦一柱思华年。

庄生晓梦迷蝴蝶，

望帝春心托杜鹃。

沧海月明珠有泪，

蓝田日暖玉生烟。

此情可待成追忆，

只是当时已惘然。

重过圣女祠

白石岩扉碧藓滋，

上清沦谪得归迟。

一春梦雨常飘瓦，

尽日灵风不满旗。

萼绿华来无定所，

杜兰香去未移时。

玉郎会此通仙籍，

忆向天阶问紫芝。

霜月

初闻征雁已无蝉，

百尺楼高水接天。

青女素娥俱耐冷，

月中霜里斗婵娟。

蝉

本以高难饱，

徒劳恨费声。

五更疏欲断，

一树碧无情。

薄宦梗犹泛，

故园芜已平。

烦君最相警，

我亦举家清。

赠刘司户〔艹贲〕

江风扬浪动云根，

重碇危樯白日昏。

已断燕鸿初起势，

更惊骚客後归魂。

汉廷急诏谁先入，

楚路高歌自欲翻。

万里相逢欢复泣，

凤巢西隔九重门。

悼伤後赴东蜀辟至散关遇雪

剑外从军远，

无家与寄衣。

散关三尺雪，

回梦旧鸳机。

乐游原

向晚意不适，

驱车登古原。

夕阳无限好，

只是近黄昏。

北齐二首

一笑相倾国便亡，

何劳荆棘始堪伤。

小怜玉体横陈夜，

已报周师入晋阳。

巧笑知堪敌万几，

倾城最在著戎衣。

晋阳已陷休回顾，

更请君王猎一围。

夜雨寄北

君问归期未有期，

巴山夜雨涨秋池。

何当共剪西窗烛，

却话巴山夜雨时。

忆梅

定定住天涯，

依依向物华。

寒梅最堪恨，

常作去年花。

赠柳

章台从掩映，

郢路更参差。

见说风流极，

来当婀娜时。

桥回行欲断，

堤远意相随。

忍放花如雪，

青楼扑酒旗。

宿骆氏亭寄怀崔雍崔衮

竹坞无尘水槛清，

相思迢递隔重城。

秋阴不散霜飞晚，

留得枯荷听雨声。

风雨

凄凉宝剑篇，

羁泊欲穷年。

黄叶仍风雨，

青楼自管弦。

新知遭薄俗，

旧好隔良缘。

心断新丰酒。

销愁斗几千？

梦泽

梦泽悲风动白茅，

楚王葬尽满城娇。

未知歌舞能多少，

虚减宫厨为细腰。

寄令狐郎中

嵩云秦树久离居。

双鲤迢迢一纸书。

休问梁园旧宾客。

茂陵秋雨病相如。

哭刘〔艹贲〕

上帝深宫闭九阍，

巫咸不下问衔冤。

广陵别後春涛隔，

湓浦书来秋雨翻。

只有安仁能作诔，

何曾宋玉解招魂。

平生风义兼师友，

不敢同君哭寝门。

杜司勋

高楼风雨感斯文，

短翼差池不及群。

刻意伤春复伤别，

人间惟有杜司勋。

杜工部蜀中离席

人生何处不离群？

世路干戈惜暂分。

雪岭未归天外使，

松州犹驻殿前军。

座中醉客延醒客，

江上晴云杂雨云。

美酒成都堪送老，

当垆仍是卓文君。

隋宫

紫泉宫殿锁烟霞，

欲取芜城作帝家。

玉玺不缘归日角，

锦帆应是到天涯。

于今腐草无莹火，

终古垂杨有暮鸦。

地下若逢陈後主，

岂宜重问後庭花。

二月二日

二月二日江上行，

东风日暖闻吹笙。

花须柳眼各无赖，

紫蝶黄蜂俱有情。

万里忆归元亮井，

三年从事亚夫营。

新滩莫悟游人意，

更作风檐夜雨声。

筹笔驿

猿鸟犹疑畏简书，

风云常为护储胥。

徒令上将挥神笔，

终见降王走传车。

管乐有才真不忝，

关张无命欲何如。

他年锦里经祠庙，

梁父吟成恨有余。

无题二首（其一）

昨夜星辰昨夜风，

画楼西畔桂堂东。

身无彩凤双飞翼，

心有灵犀一点通。

隔座送钩春酒暖，

分曹射覆蜡灯红。

嗟余听鼓应官去，

走马兰台类转蓬。

楚吟

山上离宫宫上楼，

楼前宫畔暮江流。

楚天长短黄昏雨，

宋玉无愁亦自愁。

瑶池

瑶池阿母绮窗开，

黄竹歌声动地哀。

八骏日行三万里，

穆王何事不重来。

韩冬郎即席为诗，相送一座尽惊。他日余方追吟

“连宵侍坐徘徊久”之句，有老成之风，因成二

绝寄酬，兼呈畏之员外。（其一）

十岁裁诗走马成，

冷灰残烛动离情。

桐花万里丹山路，

雏凤清于老凤声。

板桥小别

回望高城落晓河，

长亭窗户压微波。

水仙欲上鲤鱼去，

一夜芙蓉红泪多。

银河吹笙

怅望银河吹玉笙，

楼寒院冷接平明。

重衾幽梦他年断，

别树羁雌昨夜惊。

月榭故香因雨发，

风帘残烛隔霜清。

不须浪作缑山意，

湘瑟秦箫自有情。

重有感

玉帐牙旗得上游，

安危须共主君忧。

窦融表已来关右，

陶侃军宜次石头。

岂有蛟龙愁失水？

更无鹰隼与高秋。

昼号夜哭兼幽显，

早晚星关雪涕收？

夕阳楼

花明柳暗绕天愁，

上尽重城更上楼。

欲问孤鸿向何处，

不知身世自悠悠。

春雨

怅卧新春白袷衣，

白门寥落意多违。

红楼隔雨相望冷，

珠箔飘灯独自归。

远路应悲春□晚，

残宵犹得梦依稀。

玉□缄札何由达？

万里云罗一雁飞。

楚宫

湘波如泪色□□，

楚厉迷魂逐恨遥。

枫树夜猿愁自断，

女萝山鬼语相邀。

空归腐败犹难复，

更困腥臊岂易招？

但使故乡三户在，

彩丝谁惜攫长蛟。

【注】：□□ 为两个〔氵＋廖无广〕。

晚晴

深居府夹城，

春去夏犹清。

天意怜幽草，

人间重晚晴。

并添高阁迥，

微注小窗明。

越鸟巢干後，

归飞体更轻。

安定城楼

迢递高城百尺楼，

绿杨枝外尽汀洲。

贾生年少虚垂涕，

王粲春来更远游。

永忆江湖归白发，

欲回天地入扁舟。

不知腐鼠成滋味，

猜意□雏竟未休。

【注】：□字为〔宛鸟〕。

天涯

春日在天涯，

天涯日又斜。

莺啼如有泪，

为湿最高花。

日日

日日春光斗日光，

山城斜路杏花香。

几时心绪浑无事，

得及游丝百尺长？

龙池

龙池赐酒敞云屏，

羯鼓声高众乐停。

夜半宴归宫漏永，

薛王沉醉寿王醒。

泪

永巷长年怨绮罗，

离情终日思风波。

湘江竹上痕无限，

岘首碑前洒几多。

人去紫台秋入塞，

兵残楚帐夜闻歌。

朝来灞水桥边问，

未抵青袍送玉珂。

流莺

流莺飘荡复参差，

渡陌临流不自持。

巧啭岂能无本意，

良辰未必有佳期。

风朝露夜阴晴里，

万户千门开闭时。

曾苦伤春不忍听，

凤城何处有花枝？

七月二十九日崇让宅宴作

露如微霰下前池，

风过回塘万竹悲。

浮世本来多聚散，

红蕖何事亦离披？

悠扬归梦惟灯见，

□落生涯独酒知。

岂到白头长只尔，

嵩阳松雪有心期。

【注】：□字为〔氵镬〕。

吴宫

龙槛沉沉水殿清，

禁门深掩断人声。

吴王宴罢满宫醉，

日暮水漂花出城。

常娥

云母屏风烛影深，

长河渐落晓星沉。

常娥应悔偷灵药，

碧海青天夜夜心。

忆住一师

无事经年别远公，

帝城钟晓忆西峰。

炉烟消尽寒灯晦，

童子开门雪满松。

细雨

帷飘白玉堂，

簟卷碧牙床。

楚女当时意，

萧萧发彩凉。


